
ABSTRAK 

Kajian ini bertujuan untuk mengenal pasti amalan pembelajaran hafazan al-Quran dalam 

kalangan pelajar Sekolah Menengah Kebangsaan Agama (SMKA) yang melaksanakan 

program Tahfiz Model Ulul Albab (TMUA). Kajian ini dijalankan dengan menggunakan 

reka bentuk penyelidikan kuantitatif dengan menggunakan kaedah tinjauan bagi 

mengkaji enam objektif kajian dan menjawab lapan persoalan kajian serta 16 hipotesis. 

Seramai 183 orang pelajar dipilih sebagai responden kajian yang diambil dari empat 

buah SMKA TMUA. Instrumen set soal selidik digunakan untuk mengenal pasti kaedah 

hafazan, faktor-faktor pembelajaran hafazan dan permasalahan pelajar dalam hafazan 

al-Quran. Data kajian ini dianalisis secara kuantitatif dengan menggunakan kekerapan, 

peratus, min, ujian-t, dan ujian Partial Least Squares Structural Equation Modeling 

(PLS-SEM). Dapatan kajian menunjukkan amalan pembelajaran hafazan berdasarkan 

perspektif pelajar berada pada tahap sederhana. Selain itu, dapatan melalui ujian-t pula 

menunjukkan tiada perbezaan yang signifikan antara kaedah hafazan pelajar berdasarkan 

latar belakang demografi dari segi jantina, pencapaian hafazan dan aspek khatam al-

Quran. Manakala dapatan kajian terhadap faktor-faktor pembelajaran hafazan al-Quran 

menunjukkan faktor ibu bapa dan rakan mempunyai hubungan positif yang signifikan 

dengan pencapaian hafazan pelajar. Walau bagaimanapun, faktor guru, masyarakat, 

sekolah dan selebriti didapati tidak menyokong hipotesis kajian. Oleh itu, dapatan ini 

menunjukkan kepentingan peranan ibu bapa dan rakan dalam amalan pembelajaran 

hafazan al-Quran pelajar. Secara umumnya, kaedah hafazan al-Quran dan faktor 

pembelajaran hafazan al-Quran mempunyai pengaruh dalam pembelajaran hafazan al-

Quran pelajar SMKA TMUA. Di samping itu, permasalahan pelajar perlu diberikan 

perhatian oleh semua pihak yang terlibat dalam pembelajaran hafazan al-Quran pelajar. 

Implikasi kajian ini dapat menentukan beberapa kaedah hafazan, faktor-faktor 

pembelajaran dan permasalahan pelajar yang perlu diberi perhatian oleh semua pihak 

yang terlibat dalam merancang dan melaksanakan pengajaran dan pembelajaran pelajar 

di SMKA TMUA. 

AL-QURAN MEMORIZATION LEARNING PRACTICES AMONG 

SECONDARY SCHOOL STUDENTS AT  

RELIGIOUS NATIONAL SCHOOL 

 

ABSTRACT 

The purpose of this study was to identify al-Quran memorization learning practices 

among students of Sekolah Menengah Kebangsaan Agama (SMKA) which has 

implemented Tahfiz Model Ulul Albab (TMUA) programme. This study employed 

a quantitatvie research design using a survey method to investigate six research 

objectives and eight research questions as well as 16 hypothesis. A total of 183 

secondary school students from four schools of SMKA TMUA were selected as 

respondents for this study. The data obtained were analysed quantitatively using 

frequency, percentage, mean, t-test, and Partial Least Squares Structural Equation 

Modeling (PLS-SEM) test. The findings showed that the memorization learning 

practices, which were based on the perspective of students, is at moderate level. The 

findings obtained from t-test also showed that there was no significant difference 

between the student's method of memorization learning practice and their 

demographic background in terms of gender, memorization attainment and al-Quran 

completion aspect. On the other hand findings obtained showed that factors on 

parents and friends have a significant positive relationship with the students' 

memorization attainment, while factors such as teacher, community, school and 

celebrity were found not contributing to the hypothesis of the study. Therefore, it can 

be deduced that the role of parents and friends are important in the al-Quran 

memorization learning practices. Generally, the al-Quran memorization method and 

memorization learning practices factors do influence the  al-Quran memorization 

learning practices of SMKA TMUA students. Besides, all respected parties involved 

of the al-Quran memorization learning practices must consider the problems faced 

by the students. The implication of the study leads to identification of several 

memorization techniques, learning factors, and the problems the students face that 

need to be addressed by all the responsible parties who are involved in the planning 

and implementing the program at SMKA TMUA. 

BAB 1  

 

 

 

 

PENDAHULUAN BAB 

 

 

1.1 Pengenalan 

Al-Quran merupakan sumber rujukan yang paling utama di dalam syariat Islam. 

Mempelajari al-Quran bermaksud meliputi aspek membaca, ulum al-Quran, sebab-

sebab nuzul, tafsir dan menghafaz al-Quran. Pada zaman awal Islam al-Quran dihafaz 

oleh para sahabat dengan menerima terus bacaan daripada Rasulullah SAW. Proses 

menghafaz al-Quran ini diteruskan oleh generasi seterusnya melalui proses pendidikan 

al-Quran secara talaqi dan musyafahah daripada guru itu sendiri. Walaupun terdapatnya 

penulisan ayat al-Quran pada zaman Nabi, tetapi para sahabat lebih mementingkan 

hafazan al-Quran (Mohamad Abd Manaf, 2005). Menjadi amalan para sahabat untuk 

menghafaz  dan belajar 10 ayat dan mengamalkannya, selepas itu mereka akan belajar 

ayat-ayat yang baharu (Shalaby, 1954).  

Rasulullah SAW telah menerima wahyu yang pertama melalui malaikat Jibrail 

a.s iaitu ayat 1 sehingga 5 surah al-Alaq. Penurunan ayat-ayat ini, maka bermulalah 

proses menghafaz ayat-ayat al-Quran oleh Rasulullah SAW. Oleh itu, proses hafazan 

pada zaman Rasulullah SAW adalah merupakan proses penggumpulan ayat al-Quran di 

dalam hati baginda sendiri (Ar-Rumi, 2005). Ramai para sahabat mengikut jejak 

baginda menghafaz al-Quran sehingga melahirkan ramai penghafaz al-Quran dalam 

kalangan sahabat. 

Dalam proses untuk menghafaz ayat-ayat al-Quran, antara Rasulullah SAW 

dengan malaikat Jibrail a.s kaedah bertalaqi dan musyafahah telah digunakan untuk 

memastikan baginda dapat menghafaz ayat-ayat al-Quran dengan tepat. Oleh itu, 

baginda berusaha dengan bersungguh-sungguh menghafaz ayat-ayat yang diturunkan 

oleh Allah. Kesungguhan ini menyebabkan baginda kadang-kadang terlalu cepat untuk 

menghafaz di mana malaikat Jibrail a.s belum habis membaca baginda telah memulakan 

hafazan (Mohd Yusof Ahmad, 2002). Sikap baginda ini ditegur oleh Allah. Firman 

Allah SWT: 

كۡ بِّهِّ لَا  ر ِّ لا بِّهِّ  ۦتحُا تاعۡجا مۡ  إِّن   ١٦  ۦ لِّسااناكا لِّ لايۡناا جا اناهُ  ۥعاهُ عا قرُۡءا هُ فا   ١٧ ۥوا أۡناَٰ اناهُ  بِّعۡ ٱت  فاإِّذاا قارا   ١٨ ۥقرُۡءا

لايۡناا بايااناهُ  ١٩ ۥثمُ  إِّن  عا  

 (Al-Quran, Al-Qiyamah 75: 16-19) 

Maksudnya: 

“Janganlah Engkau (Wahai Muhammad) kerana hendakkan cepat menghafaz 

Quran yang diturunkan kepadamu menggerakkan lidahmu membacanya 

(sebelum selesai dibacakan kepadamu). Sesungguhnya Kamilah Yang berkuasa 

mengumpulkan al-Quran itu (dalam dadamu), dan menetapkan bacaannya (pada 

lidahmu). Oleh itu, apabila Kami telah menyempurnakan bacaannya (kepadamu, 

dengan perantaraan Jibrail), maka bacalah menurut bacaannya itu. Kemudian, 

Sesungguhnya kepada Kamilah terserah urusan menjelaskan kandungannya 

(yang memerlukan penjelasan)”.  

 

Menurut Ibnu Katsir (2012), ayat di atas menjelaskan proses pembelajaran 

Rasulullah SAW dengan malaikat Jibrail a.s. Di mana tindakan baginda yang tergesa-

gesa untuk menghafaz ayat al-Quran yang dibacakan oleh malaikat Jibrail a.s. ditegur 

oleh Allah SWT. Teguran Allah SWT terhadap baginda disebabkan cara baginda 

membaca ayat-ayat al-Quran yang mendahului malaikat Jibrail a.s tanpa mendengar 

sehingga habis wahyu diturunkan. Teguran ini dijelaskan lagi di dalam surah Toha ayat 

114 seperti firman Allah SWT berikut: 

 

لاى ُ  فاتاعاَٰ لِّكُ  ٱللّ  ق    ٱلۡما لۡ بِّ  ٱلۡحا لَا تاعۡجا انِّ وا ن قابۡلِّ  ٱلۡقرُۡءا حۡيهُُ  مِّ ىَٰ  إِّلايۡكا وا دۡنِّي   ۥ أان يقُۡضا ِّ زِّ ب  قلُ ر    ١١٤لۡمٗا عِّ وا

 (Al-Quran, Toha 20: 114) 

Maksudnya: 

“Maka Maha Tinggilah Allah, Yang Menguasai seluruh alam, lagi Yang Benar 

(pada segala-galanya). Dan janganlah engkau (wahai Muhammad) tergesa-gesa 

membaca al-Quran sebelum selesai dibacakan Jibrail kepada mu dan berdoalah 

dengan berkata: “Wahai Tuhanku, tambahilah ilmuku”. 

 

Berdasarkan ayat al-Quran di atas, amalan pembelajaran dalam menghafaz al-

Quran yang boleh dikeluarkan iaitu menghafaz al-Quran tidak boleh dilakukan secara 

tergesa-gesa. Justeru, Ibnu Katsir telah merumuskan proses pengumpulan wahyu adalah 

di dalam dada Rasulullah SAW merangkumi amalan menghafaz kemudiaan diikuti 

dengan pembacaan dan penafsiran makna ayat al-Quran tersebut. Oleh itu, para 

penghafaz perlu menjadikan amalan baginda sebagai ikutan dengan tidak sekadar 

menghafaz tetapi mampu membaca dan menafsir ayat-ayat hafazan dan seterusnya 

melaksanakan ajaran yang disampaikan di dalam ayat-ayat al-Quran yang telah dihafaz. 

 

Selain itu, ayat ini juga menerangkan amalan pembelajaran hafazan al-Quran 

ialah proses membaca semula ayat-ayat yang telah dihafaz. Melalui pembacaan ayat-

ayat al-Quran semula dapat mengukuhkan hafazan seseorang penghafaz al-Quran. 

Amalan ini dapat membantu seseorang penghafaz al-Quran untuk mengingat semula 

ayat-ayat yang telah dihafaz dan proses ingatan semula ini adalah fasa mengingat 

kembali apa yang tersimpan dalam fikiran seseorang pelajar itu (Kamarudin, 2010). 

 

Di samping itu, untuk menjadi penghafaz al-Quran yang berkualiti, seseorang 

itu mesti mempunyai ketenangan dan kesabaran. Ini dijelaskan oleh Rasulullah SAW 

sendiri tentang kepentingan bersabar dalam kehidupan ini termasuklah dalam aktiviti 

pembelajaran seseorang pelajar. Sabda baginda seperti beikut: 

 

 ُ مُ اللّ  :يارْحا ل ما سا لايْهِّ وا ل ى اللهُ عا ت ى يُ قاالا الن بِّي  صا بارا حا دْناا لاوْ صا دِّ قاص   مُوساى، لاوا

م هِّ نْ أامْرِّ لايْناا مِّ ا عا ا  

Yang bermaksud: Nabi SAW bersabda: Semoga Allah merahmati Nabi Musa 

a.s. Kita sangat berharap sekiranya Musa a.s dapat bersabar sehingga kita akan 

dapat mendengar banyak cerita tentang keduanya. (Al-Bukhari, no. 122) 

Al-Quran telah diturunkan secara beransur-ansur bermula dengan surah al-Alaq 

dalam bulan Ramadhan bersamaan 6 Ogos 610M yang memakan masa lebih kurang 23 

tahun di mana 13 tahun turun di Mekah dan 10 tahun di Madinah dan penurunan al-

Quran adalah secara berperingkat-peringkat (Al-Ḥasan, 2001). Penurunan secara 

berperingkat-peringkat ini telah dinyatakan di dalam al-Quran, seperti firman Allah 

SWT: 

انٗا قرُۡءا أاهُ  وا تاقۡرا هُ لِّ قۡناَٰ ناز   ٱلن اسِّ عالاى  ۥفارا يلٗٗ عالاىَٰ مُكۡثٖ وا هُ تانزِّ  ١٠٦لۡناَٰ

 (Al-Quran, Al-Isra’ 17:106) 

Maksudnya: 

“Dan Al-Quran itu Kami bahagi-bahagikan supaya engkau membacakannya 

kepada manusia dengan lambat tenang; dan Kami menurunkannya beransur-

ansur.”  

 

Antara hikmah proses penurunan al-Quran secara berperingkat ini ialah 

Rasulullah telah dididik oleh Allah supaya menjalankan pembelajaran secara 

berperingkat dan keadaan ini juga telah memberi ketenangan kepada baginda untuk 

menghafaz dan melaksanakan perintah Allah. Proses ini juga telah membolehkan 

baginda menyampaikan ajaran Islam kepada para sahabat dengan secara sedikit demi 

sedikit. Kesan dari strategi ini telah melahirkan para sahabat yang mempunyai asas 

pendidikan al-Quran yang mantap dan mampu  mendalami ilmu-ilmu yang lain (As-

Saboony, 1985).  

 

Seterusnya proses ini telah memberi kesan dalam kehidupan umat Islam 

khususnya kepada Rasulullah SAW. Ini adalah kerana dengan menghafaz al-Quran 

secara sedikit demi sedikit akan membolehkan baginda memahami serta 

menterjemahkan ajaran al-Quran itu di dalam kehidupan seharian baginda dan menjadi 

panduan kepada umat Islam. Ini bersesuaian dengan kehidupan baginda yang 

berpandukan pentarbiyahan al-Quran itu sendiri (Al-Qabbaini, 1994). Keadaan ini telah 

dinyatakan oleh isteri Rasulullah iaitu Saidatina Aisyah mengenai akhlak baginda, 

beliau menyatakan seperti berikut: 

لم، عن عائشة رضي الله عنها أنها سئلت عن خلق النبي صلى الله عليه وس

كان خلقه القرآنفقالت:   
 

Bermaksud “Dari ʻAishah ditanya oleh seseorang tentang akhlak baginda Nabi 

SAW. Lalu beliau berkata: Nabi SAW adalah seorang yang berakhlak seperti al-

Quran.” (Sahih Al-Bukhari: no160)  

 

Al-Quran juga telah mengiktiraf akhlak Nabi Muhammad. Firman Allah SWT: 

يمٖ  إِّن كا لاعالاىَٰ خُلقٍُ عاظِّ ٤وا  

(Al-Quran, Al-Qalam 68:4) 

Maksudnya: 

“Dan bahawa sesungguhnya engkau (Muhammad) mempunyai akhlak yang 

sangat-sangat mulia”. 

 

Justeru, amalan menghafaz al-Quran adalah merupakan sunah Rasulullah SAW 

yang penting untuk dikekalkan kerana ia akan menjadi petunjuk dan cahaya bagi 

meneruskan kehidupan di dunia ini. 

Pada masa kini, budaya menghafaz 30 juzuk al-Quran tidak lagi tertumpu pada 

peringkat institusi pengajian tinggi tahfiz sahaja. Malahan amalan menghafaz 30 juzuk 

al-Quran telah mula diperkenalkan pada peringkat sekolah rendah dan menengah yang 

diuruskan oleh kerajaan dan persendirian. Bagi peringkat sekolah menengah yang di 

bawah berada kelolaan KPM, pengajian tahfiz ini telah dijalankan di dalam program 

Tahfiz Model Ulul Albab (TMUA). Terdapat tiga jenis sekolah bawah kawalan KPM 

yang melaksanakan program TMUA ini iaitu Sekolah Berasrama Penuh (SBP), Sekolah 

Menengah Kebangsaan Agama (SMKA) dan Sekolah Agama Bantuan Kerajaan 

(SABK). Program ini bermatlamatkan melahirkan pelajar yang mampu menghafaz 30 

juzuk al-Quran di samping mempunyai kecemerlangan dalam bidang akademik. 

 

Namun demikian, kajian ini memfokuskan kajian terhadap amalan pembelajaran 

hafazan al-Quran dalam kalangan pelajar-pelajar di SMKA sahaja. Oleh itu, terdapat 

perbezaan antara SMKA biasa dan SMKA yang mengikuti program TMUA. Di mana, 

SMKA TMUA berbeza dari aspek kurikulum dan jadual pembelajaran harian pelajar 

kerana selain mata pelajaran akademik pelajar SMKA TMUA diwajibkan menghafaz 

al-Quran mengikut bilangan juzuk yang ditetapkan mengikut tingkatan pelajar.   

 

Oleh itu, kajian ini sesuai dijalankan di SMKA TMUA yang berjumlah 14 buah 

dan berdasarkan carian yang dilakukan oleh penyelidik masih tidak terdapat kajian yang 

dijalankan mengenai pembelajaran hafazan al-Quran secara terperinci di SMKA 

TMUA. Kebanyakan kajian yang dijalankan dalam bidang hafazan adalah menjurus 

kepada faktor pencapaian dan permasalahan hafazan. Sehubungan dengan itu, kajian ini 

dijalankan untuk melihat amalan pembelajaran pelajar dari aspek kaedah hafazan, faktor 

pembelajaran hafazan al-Quran serta mengetahui permasalahan pelajar di dalam 

menghafaz al-Quran di SMKA TMUA. Seterusnya hasil penyelidikan akan 

memberikan maklumat terkini dan cadangan penambahbaikan yang boleh dilakukan 

oleh pihak-pihak yang berkenaan. 

1.2 Latar Belakang Kajian 

Pengajaran dan pembelajaran al-Quran adalah merupakan asas di dalam bidang 

Pendidikan Islam. Sebagai seorang individu muslim, amalan mempelajari al-Quran 

merupakan amalan yang amat tinggi kedudukannya di sisi Allah berdasarkan hadis yang 

diriwayatkan oleh Anas bin Malik seperti berikut: 

سُولُ  : قاالا را الِّكٍ قاالا ِّ أاهْلِّ عانْ أاناسِّ بْنِّ ما ِّ: إِّن  للِّّ  نْ  اللّ  ِّ ما سُولا اللّ  ، قاالوُا : ياا را نا الن اسِّ : ينا مِّ هُمْ؟ قاالا

تهُُ    اص  خا ِّ وا هُمْ أاهْلُ الْقرُْآنِّ أاهْلُ اللّ   

Bermaksud: “Dari Anas Ibn Malik, Rasulullah SAW bersabda: “Sesungguhnya 

Allah SWT mempunyai keluarga di antara manusia.” Para sahabat pun bertanya; 

“Siapakah mereka wahai Rasulullah SAW?” Baginda SAW menjawab golongan 

al-Quran, merekalah golongan Allah SWT dan keistimewaan-Nya.”. (Ibn 

Majah, no. 215).  

Hadis ini menunjukkan bahawa Rasulullah SAW mengiktiraf sebaik-baik 

kalangan umat Islam adalah yang menjadi ahli al-Quran dengan menghafaz dan 

mempelajari al-Quran. Penguasaan al-Quran yang sempurna akan menghasilkan 

manusia yang seimbang antara tuntutan duniawi dan ukhrawi bagi mencapai ketaqwaan 

kepada Allah (Misnan, 2008). Ini kerana al-Quran adalah merupakan penawar bagi 

setiap orang beriman yang membacanya. Tambahan lagi bagi golongan yang 

menghafaz al-Quran mendapat kemuliaan yang tinggi dalam Islam. 

Pembelajaran hafazan al-Quran adalah satu proses yang amat penting dalam 

Islam. Berdasarkan tradisi ilmu Islam, pembelajaran hafazan al-Quran menjadi amalan 

yang diwarisi turun temurun. Ini adalah kerana proses pengajaran dan pembelajaran al-

Quran ini telah ditentukan oleh Allah berdasarkan firman Allah SWT: 

إِّن كا لاتلُاق ى  انا ٱوا لِّيمٍ  لۡقرُۡءا يمٍ عا كِّ ن ل دنُۡ حا ٦مِّ  

 (Al-Quran: An Naml 27:6) 

Maksudnya:  

“Dan sesungguhnya engkau (wahai Muhammad) diberikan menyambut dan 

menerima Al-Quran dari sisi Allah Yang Maha Bijaksana lagi Maha 

Mengetahui.”  

Berdasarkan ayat ini, proses pengajaran dan pembelajaran yang berlaku ialah 

Allah SWT sebagai yang pemberi wahyu dan Nabi Muhammad SAW sebagai penerima 

wahyu dengan perantaraan malaikat Jibrail a.s. Rasulullah SAW hanya menerima 

bacaan dari Allah SWT secara tauqifi tanpa ada perubahan. Baginda hanya menerima 

al-Quran dengan cara menghafaz ayat-ayat yang dibacakan oleh malaikat Jibrail a.s. 

Oleh itu, sesuai dengan perutusan Nabi Muhammad SAW sebagai seorang ummi iaitu 

seorang yang tidak boleh membaca dan menulis, maka keadaan ini menunjukkan 

kepentingan hafazan al-Quran dalam memahami dan melaksanakan ajaran Islam 

(Abdullah Ishak, 1995). 

Usaha untuk meningkatkan penguasaan al-Quran pelajar pada peringkat sekolah 

rendah telah diperkukuhkan dengan pelaksanaan Program j-QAF (Jawi, Al-Quran, 

Bahasa Arab dan Fardu ain. Program ini bertujuan untuk meningkatkan bilangan pelajar 

celik al-Quran di sekolah kerana kelemahan penguasaan al-Quran akan mempengaruhi 

pencapaian pelajar dalam Pendidikan Islam. Berdasarkan kajian Noraini Omar (2008) 

di Kota Samarahan menunjukkan tahap pencapaian Pendidikan Islam adalah sederhana 

dalam kalangan pelajar disebabkan kelemahan penguasaan al-Quran. Oleh itu, pelajar 

yang mempunyai kemampuan membaca al-Quran dengan baik akan memberi kesan 

terhadap tahap penguasaan hafazan al-Quran pelajar di sekolah. Namun demikian, 

berdasarkan kepada dapatan kajian penilaian pengajaran dan pembelajaran Pendidikan 

Islam yang dijalankan oleh Ab. Halim Tamuri, Adnan Yusopp, Kamisah Osman, 

Shahrin Awaluddin, Zamri Abdul Rahim & Khadijah Abd Razak (2004) mendapati 

bidang hafazan paling kurang diminati oleh pelajar. Oleh itu, pelaksanaan program 

TMUA di sekolah menengah kawalan KPM khasnya SMKA dapat meningkatkan 

penguasaan hafazan al-Quran pelajar. 

Pelaksanaan pembelajaran hafazan al-Quran di SMKA TMUA adalah lebih baik 

berbanding dengan sekolah-sekolah tahfiz persendirian kerana faktor prasarana sekolah 

yang lebih baik dan mempunyai guru-guru al-Quran yang terlatih dan mencukupi. Di 

samping itu, pelajar-pelajar SMKA TMUA turut berpeluang untuk mengikuti aliran 

sains tulen ataupun aliran agama dengan gabungan mata pelajaran Akaun dan 

Matematik Tambahan. Pelajar-pelajar SMKA TMUA turut diwajibkan untuk 

mengambil mata pelajaran Hiz Al-Quran dan Maharat Al-Quran di peringkat Sijil 

Pelajaran Malaysia (SPM). Kewujudan mata pelajaran ini akan dapat melahirkan 

pelajar-pelajar yang mempunyai penguasaan al-Quran yang baik terutamanya dalam 

aspek hafazan dan bacaan al-Quran. Usaha ini adalah selari dengan matlamat 

penubuhan SMKA TMUA iaitu untuk melahirkan golongan profesional, teknokrat dan 

usahawan tahfiz yang mengamalkan ajaran Islam (mutadayyin) dan memiliki pelbagai 

kemahiran ilmu selaras dengan Falsafah Pendidikan (KPM, 2016). 

Bagi mencapai matlamat penubuhan SMKA TMUA pula, sebanyak lima 

objektif TMUA telah ditetapkan oleh Kementerian Pelajaran Malaysia iaitu; 

1. Menghafaz 30 juzuk al-Quran; 

2. Profesional yang mempunyai asas keagama yang mantap berlandaskan 

al-Quran dan as-Sunah; 

3. Berketrampilan, berwibawa dan berkepimpinan; 

4. Memaksimumkan keupayaan berfikir aras tinggi, kreatif dan inovatif; 

dan 

5. Boleh menjalinkan hubungan dengan Allah, sesama manusia dan dengan 

kejadian alam berdasarkan al-Quran dan as-Sunah. 

 

Berdasarkan misi dan objektif di atas, SMKA TMUA berperanan untuk 

mewujudkan persekitaran persekolahan yang lebih mempraktikkan ajaran al-Quran dan 

al-Sunah. Faktor kelebihan ini telah menyebabkan ramai ibu bapa dan pelajar berminat 

untuk meneruskan pelajaran di SMKA (Norazilah Binti Tajuddin, 2003). Selain itu, 

faktor kecemerlangan pelajar-pelajar SMKA juga telah meningkatkan kadar permintaan 

kemasukan ke sekolah ini (Alimuddin, 2002). 

Oleh yang demikian, semua pelajar di SMKA TMUA bermula dari tingkatan 

satu hingga tingkatan lima mempunyai peluang untuk menghafaz 30 juzuk al-Quran 

kerana adanya dua mata pelajaran yang mengkhusus bidang hafazan al-Quran iaitu Hifz 

Al-Quran dan Maharat Al-Quran. Pelajar yang mengikuti program TMUA ini 

diwajibkan untuk menghafaz al-Quran mengikut bilangan juzuk bagi setiap tahun 

persekolahan dan mempelajari ilmu-ilmu berkaitan al-Quran iaitu ilmu tajwid, 

kefahaman ayat, adab tilawah, qiraat sab’ah dan penulisan ayat mengikut Rasm 

Uthmani (Habibah, 2017).  

Berdasarkan laporan dalam Risalah Maklumat Asas Pendidikan (2012) yang 

telah dikeluarkan oleh Kementerian Pendidikan Malaysia sebanyak 56 buah Sekolah 

Menengah Kebangsaan Agama (SMKA) telah ditubuhkan bagi memenuhi tuntutan 

perkembangan pendidikan Islam di Malaysia. Sesuai dengan pelaksanaan program 

TMUA di SMKA, terdapat beberapa buah sekolah SMKA yang telah ditukar menjadi 

SMKA TMUA yang melaksanakan Kurikulum Bersepadu Tahfiz (KBT). Sehingga 

tahun 2017, sebanyak 11 buah SMKA telah terpilih untuk melaksanakan program 

TMUA (Habibah, 2017). 

Justeru, terdapat ruang-ruang yang masih belum diteroka oleh penyelidik lepas 

terhadap pembelajaran hafazan al-Quran di SMKA TMUA. Sungguhpun terdapat 

kajian-kajian yang telah dijalankan berkaitan dengan dengan pembelajaran, namun 

penyelidikan yang lebih mendalam terhadap faktor amalan dan gaya pembelajaran 

hafazan al-Quran masih kurang dijalankan. Tinjauan yang dijalankan terhadap kajian 

dan penulisan yang telah dijalankan dalam bidang pembelajaran secara umumnya lebih 

memfokuskan kepada hubungan gaya pembelajaran dengan faktor pencapaian 

akademik berbanding kajian terhadap pengamalan pembelajaran yang berlaku kepada 

pelajar dalam konteks hafazan al-Quran.  

Permasalahan penguasan bidang tilawah telah banyak dikaji oleh penyelidik 

lepas yang memfokuskan aspek bacaan, tajwid dan tarannum. Namun demikian, isu dan 

permasalahan pembelajaran hafazan al-Quran masih kurang dikaji oleh penyelidik. Di 

samping itu, permintaan yang tinggi kalangan pelajar dan ibu bapa untuk meneruskan 

pengajian dalam program TMUA khususnya di SMKA telah menyebabkan perlunya 

kajian yang lebih khusus dalam pembelajaran hafazan al-Quran pelajar SMKA TMUA. 

Menguasai bidang hafazan al-Quran memerlukan komitmen yang tinggi 

daripada pelajar di samping guru-guru yang berkemahiran. Namun demikian, aktiviti 

untuk menghafaz dan mengekalkan ayat-ayat hafazan banyak berlaku dalam aktiviti 

pembelajaran pelajar. Oleh itu, pelajar-pelajar perlu mengatur aktiviti hafazan secara 

kendiri tanpa mengharapkan arahan daripada guru. Namun demikian, berdasarkan 

kajian Azhar (2006) yang menjalankan kajian terhadap penggunaan strategi 

pembelajaran pengaturan kendiri dalam kalangan pelajar sekolah menengah di negeri 

Sarawak mendapati tahap penggunaan adalah di tahap sederhana tinggi. Oleh itu, 

kebijaksanaan pelajar mengatur aktiviti pembelajaran hafazan mereka akan 

mempengaruhi kualiti hafazan al-Quran pelajar. 

1.3 Penyataan Masalah 

Pada masa kini, bidang tahfiz al-Quran telah mendapat perhatian daripada masyarakat 

dengan meningkatnya permohonan kemasukan ke sekolah-sekolah yang mempunyai 

pendidikan tahfiz. Perkembangan ini telah mendorong pihak KPM merancang dan 

melaksanakan program TMUA di Sekolah Berasrama Penuh (SBP), Sekolah Menengah 

Kebangsaan AGAMA (SMKA) dan Sekolah Agama Bantuan Kerajaan (SABK) untuk 

melaksanakan pendidikan tahfiz. Bermula tahun 2016, program TMUA ini telah 

dilaksanakan di sekolah-sekolah yang terpilih (KPM, 2016). Oleh itu, masih kurang 

penyelidikan yang dijalankan ke atas sekolah program TMUA yang melibatkan sekolah 

kawalan KPM. Berdasarkan dapatan kajian oleh Aryuzie (2015) terdapat 14 kajian yang 

berkaitan dengan program TMUA dijalankan dan majoriti kajian dijalankan ke atas 

MRSM dan Sekolah Imtiyaz Negeri Terengganu. Justeru, banyak lagi aspek yang boleh 

dikaji terhadap pelaksanaan program ini di SMKA. 

Program TMUA bertujuan melahirkan pelajar yang mempunyai kemahiran 

berfikir aras tinggi dengan mengembangkan tiga elemen iaitu quranik, ensiklopedik dan 

ijtihadik (KPM, 2016). Elemen quranik merupakan elemen utama yang membezakan 

antara sekolah agama biasa dengan sekolah TMUA. Oleh itu, kaedah memainkan 

peranan yang penting untuk melahirkan pelajar yang mempunyai elemen quranik dalam 

diri mereka. Namun demikian, terdapat kalangan pelajar program TMUA masih tidak 

dapat mencapai sasaran bilangan juzuk yang perlu dihafaz mengikut tahun pengajian. 

Antara faktor yang menyebabkan masalah berlaku disebabkan pelajar tidak menghafaz 

menggunakan kaedah yang diajarkan tambahan pelajar masih kekurangan pengalaman 

dalam bidang hafazan (Zainora, Nor Nadirah dan Phayilah, 2018).  

Selain itu, penggunaan kaedah hafazan perlu diberi perhatian dalam pendidikan 

tahfiz. Sesuai dengan perkembangan teknologi dan perubahan zaman, pendidikan tahfiz 

perlu berkembang agar sentiasa dapat menyediakan kaedah pembelajaran hafazan yang 

lebih menarik dan bersesuaian dengan pelajar masa kini. Langkah ini penting agar 

memastikan pendidikan tahfiz tidak ketinggalan dalam menyediakan kaedah pengajaran 

dan pembelajaran tahfiz yang menggunakan alat bantu mengajar yang lebih moden. 

Namun demikian, berdasarkan kajian yang dijalankan oleh Rafidah dan Nadiyah 

(2015), mendapati sebahagian besar pusat pendidikan tahfiz kerajan dan swasta masih 

menggunakan kaedah hafazan secara tradisional iaitu menggunakan teknik mengulang 

ayat dengan kerap sehingga pelajar berjaya mengingati ayat tersebut. Oleh itu, 

penggunaan teknik-teknik yang pelbagai dalam kaedah hafazan akan dapat menarik 

minat dan memudahkan pelajar untuk menghafaz. 

Menghafaz al-Quran memerlukan pelajar tahfiz untuk berusaha dan 

memberikan komitmen yang tinggi dalam amalan pembelajaran hafazan. Antara usaha 

menghafaz ialah dengan melakukan ulangan hafazan sekerap mungkin. Cara ini dapat 

menghindarkan pelajar dari lupa ayat-ayat hafazan. Namun demikian, usaha ini boleh 

meletihkan pelajar dan ini akan memberi kesan terhadap motivasi pelajar. Justeru, bagi 

mengatasi masalah ini pelajar dicadangkan agar untuk menggunakan kaedah hafazan 

yang menerapkan aspek seni dalam menghafaz iaitu menggunakan lahjat huruf yang 

menekankan aspek sifat dan makhraj huruf dikeluarkan dan lahjat tarannum yang 

memfokuskan penggunaan rentak atau intonasi dalam bacaan hafazan (Intan Zakiah dan 

Munif, 2015). Penggunaan kaedah ini dapat membantu memastikan pelajar mempunyai 

motivasi yang tinggi untuk menghafaz dan mengulang hafazan. 

Di dalam proses untuk menghafaz al-Quran, terdapat pelbagai kaedah yang 

digunakan untuk memudahkan pelajar dapat menghafaz ayat-ayat hafazan dengan baik. 

Oleh itu, penggunaan kaedah menghafaz secara memahami ayat hafazan dapat 

membantu pelajar untuk memudahkan mereka menghafaz dan mengekalkan hafazan. 

Teknik memahami makna perkataan dan terjemahan ayat dapat membantu kefahaman 

pelajar terhadap ayat hafazan dan cara ini dapat memudahkan pelajar mengingati ayat 

hafazan. Walaupun demikian, menurut kajian yang dijalankan oleh Mohamad Marzuqi, 

Muhamad Akramin, Muhammad Toriq dan Sukhairu (2015) di sebuah institut 

pengajian tinggi tahfiz menunjukkan majoriti pelajar tahfiz menghadapi masalah dalam 

memahami soalan berkaitan terjemahan ayat. Oleh itu, permasalahan ini perlu dikaji 

pada peringkat sekolah menengah yang menghasilkan pelajar yang hafaz 30 juzuk al-

Quran seperti SMKA TMUA. 

Selain itu, faktor pengurusan jadual pembelajaran hafazan pelajar menjadi 

amalan yang penting. Amalan menghafaz al-Quran memerlukan pelajar mempunyai 

displin dan motivasi yang tinggi serta mempunyai strategi dalam menguruskan jadual 

hafazan mereka. Kegagalan pelajar menguruskan aspek-aspek ini boleh menjejaskan 

pencapaian hafazan pelajar.  Berdasarkan kajian yang dijalankan oleh Misnan & 

Saddadi (2003) di pusat tahfiz di Perak mendapati 60 peratus pelajar tidak berjaya 

menghabiskan hafazan al-Quran disebabkan pelajar tidak mempunyai strategi dan 

motivasi dalam pembelajaran mereka. 

Faktor ibu bapa turut juga menyumbang pencapaian hafazan pelajar. Perhatian 

yang diberikan ibu bapa dapat meningkatkan motivasi pelajar dalam pembelajaran 

hafazan. Berdasarkan kajian yang dijalankan Bhasah Abu Bakar, Yuslina Mohamed, 

Kirembwe, Rashid Abdul Hamid dan Nur Afifah Addenan (t.t) mendapati pelajar yang 

rapat dengan ibu bapa mempunyai kualiti hafazan yang lebih baik kerana faktor 

sokongan daripada keluarga. Namun demikian, kajian ini dijalankan ke atas pelajar 

yang tinggal bersama keluarga. Oleh itu, kajian terhadap faktor ini perlu dijalankan ke 

atas pelajar-pelajar program TMUA kerana pelajar tinggal di asrama. Dapatan kajian 

ini akan memberikan maklumat kesignifikan faktor ini dalam membantu pencapaian 

pelajar program TMUA khususnya di SMKA TMUA. 

Faktor guru memainkan peranan yang penting dalam membentuk amalan 

pembelajaran pelajar. Penggunaan kaedah dan alat bantu mengajar (ABM) yang kreatif 

akan dapat meningkatkan kualiti hafazan pelajar. Permasalahan guru yang kurang 

menggunakan ABM dalam pembelajaran hafazan al-Quran pelajar telah menyebabkan 

kurangnya aktiviti dalam pembelajaran hafazan al-Quran (Mohamad Shahrin, 2015; 

Azmil 2010; Abdul Hafiz et al. 2003). Penggunaan kaedah pengajaran yang sama 

menyebabkan pelajar merasa bosan dan ini dapat menjejaskan pembelajaran pelajar 

yang menghafaz al-Quran. 

Seterusnya terdapat permasalahan dari faktor rakan dalam kalangan pelajar 

SMKA. Walaupun pelajar SMKA merupakan pelajar yang terpilih dan menjalankan 

sistem persekolahan yang mengamalkan budaya dan cara hidup Islam, namun masih 

terdapat isu pengaruh rakan dalam salah laku. Menurut kajian Mohd Nuri Mustafa, 

Turiman Suandi, Azimi Hamzah dan Ismi Arif (2016) di salah sebuah SMKA 

mendapati tahap hubungan rakan dalam kalangan pelajar sekolah berkenaan adalah 

longgar kerana pelajar tidak jelas terhadap peranan rakan dalam persekolahan mereka. 

Oleh itu, faktor rakan perlu dilihat dalam kajian ini untuk mengkaji sejauh mana faktor 

rakan dalam membentuk amalan pembelajaran hafazan al-Quran pelajar SMKA 

TMUA. 

Secara umumnya, terdapat kajian-kajian yang telah dijalankan oleh penyelidik 

lepas tentang bidang hafazan al-Quran (Mohamad Shahrin Bharuddin, 2015; 

Shahrulkarnain Mohamad Nazir, (2013); Sedek Ariffin, 2012; Azmil Hashim, 2010; 

Abdul Hafiz et al., 2003; Misnan & Saddadi 2003). Namun, kebanyakan kajian 

memfokus mengenai aspek pengajaran dan pembelajaran hafazan al-Quran yang 

meliputi kaedah, teknik, adab dan pencapaian hafazan al-Quran. Selain itu, semua 

responden kajian adalah terdiri daripada pelajar-pelajar tahfiz yang menuntut di 

institusi-institusi pengajian tinggi tahfiz sepenuh masa seperti Darul Quran. Selain itu, 

analisis kajian menggunakan statistik deskriptif sahaja. Oleh itu, kajian hafazan al-

Quran masih kurang dijalankan pada peringkat sekolah menengah khususnya SMKA 

TMUA yang bermatlamat melahirkan pelajar hafaz al-Quran dan mampu menjadi 

seorang profesional yang mempunyai hubungan yang baik dengan maha pencipta dan 

makhluk. 

1.4 Objektif Kajian 

Kajian ini secara amnya bertujuan mengkaji amalan pembelajaran pelajar hafazan al-

Quran dalam kalangan pelajar tingkatan empat SMKA yang menjalankan program 

Tahfiz Model Ulul Albab (TMUA) di seluruh negara. Oleh itu beberapa objektif kajian 

yang lebih khusus dibina untuk kajian ini yang terdiri: 

1. Mengenal pasti kaedah hafazan al-Quran pelajar dalam amalan pembelajaran 

hafazan al-Quran pelajar tingkatan empat SMKA TMUA. 

2. Mengenal pasti faktor-faktor pembelajaran pelajar dalam amalan pembelajaran 

hafazan al-Quran pelajar tingkatan empat SMKA TMUA. 



40 

 

3. Meninjau permasalahan pelajar dalam amalan pembelajaran hafazan al-Quran 

pelajar SMKA TMUA. 

4. Mengenal pasti perbezaan amalan pembelajaran hafazan al-Quran dalam 

kalangan pelajar tingkatan empat SMKA TMUA berdasarkan jantina, 

pencapaian mata pelajaran hafazan al-Quran Pentaksiran Tingkatan 3 (PT3) dan 

aspek khatam al-Quran. 

5. Membina model kajian amalan pembelajaran hafazan al-Quran dalam kalangan 

pelajar tingkatan empat SMKA menggunakan analisis persamaan struktural 

(Analisis SEM). 

6. Menguji pengaruh antara faktor-faktor amalan pembelajaran hafazan al-Quran 

pelajar SMKA dengan pencapaian ujian hafazan berdasarkan analisis SEM. 

Keseluruhan objektif kajian ini dibina untuk meninjau amalan pembelajaran 

hafazan al-Quran dalam kalangan pelajar SMKA TMUA. Terdapat pelbagai aspek 

kajian ini yang akan membentuk amalan pembelajaran hafazan al-Quran pelajar SMKA 

TMUA. 

1.5 Persoalan Kajian 

Kajian ini dijalankan bagi menjawab soalan-soalan kajian yang telah dirangka bagi 

mencapai objektif kajian yang telah ditetapkan di atas. Soalan-soalan kajian yang dibina 

perlu dijawab berdasarkan persoalan kajian seperti berikut: 

Soalan kajian untuk mencapai objektif kajian pertama: 

1. Apakah kaedah hafazan al-Quran pelajar dalam amalan pembelajaran hafazan 

al-Quran pelajar tingkatan empat SMKA TMUA menurut responden pelajar? 

Soalan kajian untuk mencapai objektif kajian kedua: 

2. Apakah faktor-faktor pembelajaran pelajar dalam amalan pembelajaran hafazan 

al-Quran pelajar tingkatan empat SMKA TMUA menurut responden pelajar? 

Soalan kajian untuk mencapai objektif ketiga: 

3. Apakah permasalahan pelajar dalam amalan pembelajaran hafazan al-Quran 

pelajar tingkatan empat SMKA TMUA? 

Soalan kajian untuk mencapai objektif yang keempat: 

4. Adakah terdapat perbezaan kaedah hafazan dalam amalan pembelajaran hafazan 

al-Quran pelajar SMKA TMUA berdasarkan pencapaian mata pelajaran Hifz al-

Quran PT3? 

5. Adakah terdapat perbezaan kaedah hafazan dalam amalan pembelajaran hafazan 

al-Quran pelajar SMKA TMUA berdasarkan jantina? 

6. Adakah terdapat perbezaan kaedah hafazan dalam amalan pembelajaran hafazan 

al-Quran pelajar SMKA TMUA berdasarkan khatam al-Quran? 

Soalan kajian untuk mencapai objektif kajian kelima: 

7. Apakah model kajian amalan pembelajaran hafazan al-Quran dalam kalangan 

pelajar SMKA TMUA dapat dijelaskan menggunakan analisis SEM? 

Soalan kajian untuk mencapai objektif kajian keenam: 

8. Apakah model kajian amalan pembelajaran hafazan al-Quran dalam kalangan 

pelajar SMKA TMUA dapat dijelaskan pengaruh antara faktor-faktor 

pembelajaran SMKA dengan pencapaian hafazan PT3 pelajar berdasarkan 

analisis SEM? 

1.6 Hipotesis Kajian 

Bagi menjawab soalan-soalan kajian yang telah dibentuk, analisis data akan dilakukan 

dalam tiga bahagian iaitu: 

a) Secara deskriptif bagi soalan kajian satu hingga soalan kajian sembilan dengan 

menggunakan peratus, skor min dan sisihan piawai. 

b) Secara inferensi bagi soalan kajian tujuh hingga soalan kajian enam.  

c) Secara analisis SEM bagi soalan kajian tujuh dan soalan kajian lapan. 

Oleh itu, soalan-soalan kajian dianalisis secara deskriptif dan inferensi dengan 

menggunakan ujian T dan analisis SEM. Beberapa hipotesis nol telah dibentuk untuk 

menjawab soalan kedua, ketiga, keempat dan kelima seperti berikut: 

Hipotesis nol bagi Soalan kajian 4 

Ho1.1 Tidak terdapat perbezaaan skor min yang signifikan bagi skor min pencapaian 

mata pelajaran Maharat al-Quran menurut responden pelajar berdasarkan jantina. 

Ho1.2 Tidak terdapat perbezaaan skor min yang signifikan pencapaian bagi skor min 

mata pelajaran Hifz al-Quran menurut responden pelajar berdasarkan khatam al-Quran. 

Ho1.3 Tidak terdapat perbezaaan skor min yang signifikan pencapaian bagi skor min 

mata pelajaran Hifz al-Quran menurut responden pelajar berdasarkan khatam al-

Quran. 

Ho1.4 Tidak terdapat perbezaaan skor min yang signifikan pencapaian bagi skor min 

mata pelajaran Maharat al-Quran menurut responden pelajar berdasarkan khatam al-

Quran. 

Hipotesis nol bagi Soalan kajian 5 

Ho2.1 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah Talqin menurut responden pelajar berdasarkan 

jantina. 

Ho2.2 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah Takrar menurut responden pelajar berdasarkan 

jantina. 

Ho2.3 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah al-Fahm menurut responden pelajar 

berdasarkan jantina. 

Ho2.4 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah al-Mail menurut responden pelajar berdasarkan 

jantina. 

Ho2.5 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah penilaian menurut responden pelajar 

berdasarkan jantina. 

Hipotesis nol bagi Soalan kajian 6 

Ho3.1 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah Talqin menurut responden pelajar berdasarkan 

khatam al-Quran. 

Ho3.2 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah takrar menurut responden pelajar berdasarkan 

khatam al-Quran. 

Ho3.3 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah al-Fahm menurut responden pelajar 

berdasarkan khatam al-Quran. 

Ho3.4 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah al-Mail menurut responden pelajar berdasarkan 

khatam al-Quran. 

Ho3.5 Tidak terdapat perbezaaan skor min yang signifikan bagi skor min amalan 

pembelajaran hafazan al-Quran kaedah penilaian menurut responden pelajar 

berdasarkan khatam al-Quran. 

Hipotesis nol bagi Soalan kajian 7 

Ho4.1 Model kajian amalan pembelajaran hafazan al-Quran dalam kalangan pelajar 

SMKA tidak dapat dijelaskan menggunakan analisis Structural Equation Model 

PLS? 

Hipotesis nol bagi Soalan kajian 8 

Ho5.1 Tidak terdapat pengaruh antara faktor-faktor amalan pembelajaran hafazan al-

Quran pelajar SMKA dengan pencapaian ujian hafazan berdasarkan analisis Structural 

Equation Model PLS.  

1.7 Kerangka Konseptual Kajian 

Amalan pembelajaran adalah faktor yang penting dalam bidang pendidikan khususnya 

dalam aspek pembelajaran hafazan al-Quran. Justeru, beberapa orang tokoh dalam 

bidang pendidikan Islam telah menggariskan prinsip-prinsip pengajaran dan 

pembelajaran. Antara tokoh dalam bidang ini ialah al-Ghazali, az-Zarnūjī dan Ibn 

Khaldūn serta al-Qabisi. Namun dalam kajian ini, teori al-Qabisi akan digunakan untuk 

mengkaji kaedah hafazan al-Quran pelajar tingkatan empat SMKA TMUA kerana 

pandangan al-Qabisi mempunyai pandangan yang lebih jelas kepada aspek kaedah 

hafazan al-Quran yang dinyatakan dalam kitab beliau yang bertajuk kitabnya al-risalah 

al-mufassilah li ahwal al-mutaallimin wa ahkam al-muallimin wa al- mutaallimin yang 

bermaksud “Risalah yang menghuraikan hal ehwal para pelajar dan hukum hakam 

untuk para guru dan pelajar”. 

Secara amnya, al-Qabisi banyak membincangkan aktiviti pendidikan di dalam 

kitabnya ini. Fokus perbincangan kitab ini meliputi faktor guru dan pelajar khususnya 

di dalam bidang pendidikan al-Quran. Al-Qabisi (1955) telah menekankan kepentingan 

membaca dan menghafaz al-Quran sejak usia kanak-kanak. Al-Qabisi berpandangan, 

umat Islam wajib menjadikan al-Quran sebagai rujukan yang tertinggi dalam 

mempelajari ajaran Islam dan tindakan ini menjadi bukti bahawa umat Islam menyahut 

seruan dakwah Rasulullah SAW (al-Jumbulati, 2002). 

Al-Qabisi (1955) telah mencadangkan beberapa kaedah hafazan al-Quran iaitu 

kaedah talkin (tunjuk cara), takrar (latih tubi), al-Mail (cintakan al-Quran) dan Al-Fahm 

(kefahaman) yang boleh digunakan dalam proses pengajaran dan pembelajaran hafazan 

al-Quran. Selain itu, bagi mengukuhkan sistem pembelajaran al-Qabisi (1955) telah 

merangka proses penilaian pembelajaran hafazan al-Quran secara penilaian harian, 

penilaian mingguan dan penilaian akhir. Dapat dirumuskan, berdasarkan kaedah-

kaedah hafazan al-Quran yang digariskan oleh al-Qabisi (1955) maka satu kerangka 

teoritikal kajian dibentuk bagi memfokuskan kajian terhadap kaedah hafazan al-Quran 

pelajar SMKA TMUA. 

Oleh itu, berdasarkan pandangan al-Qabisi (1955) dalam bidang pendidikan 

hafazan al-Quran penyelidik telah membentuk teoritikal kajian bagi kajian di SMKA 

TMUA. Sebanyak empat kaedah hafazan al-Quran telah dibentuk dari pandangan al-

Qabisi (1955) di samping aspek pengukuhan sistem pembelajaran iaitu penilaian. 

Kerangka teori kajian seperti di Rajah 1.1: 

 

Rajah  1.1. Kerangka Teoritikal Al-Qabisi (1955) 

Selain teori kajian al-Qabisi (1955), kajian ini turut menggunakan teori 

pembelajaran sosial yang diambil dari pandangan Albert Bandura (1977). Teori ini 

membincangkan sebab seseorang itu melakukan sesuatu tindakan dalam kehidupan 

seharian. Bandura berpendapat bahawa tingkahlaku manusia adalah disebabkan 

pengaturan secara kendiri. Berdasarkan teori pembelajaran sosial, terdapat tiga unsur 

asas dalam membentuk pembelajaran seseorang manusia iaitu individu, persekitaran 

dan tingkah laku. Rajah 1.2 menunjukkan hubungan tiga unsur utama dalam teori 

pembelajaran sosial oleh Bandura: 

 

Rajah  1.2. Interaksi Timbal Balik Tiga Unsur Asas (A. Bandura, 1986). 

 

Menurut Bandura (1986) terdapat empat unsur utama dalam proses 

pembelajaran iaitu perhatian, mengingat, reproduksi dan peneguhan. Dan proses ini 

berlaku dengan proses peniruan atau permodelan terhadap tingkah laku manusia. Oleh 

itu, terdapat beberapa faktor pembelajaran sosial yang mempengaruhi tingkah laku 

manusia.  

Berdasarkan unsur persekitaran Bandura (1977), kajian ini memfokuskan 

kepada enam faktor pembelajaran sosial atau dikenali juga sebagai faktor-faktor 

persekitaran sosial akan diuji secara statistik. Faktor-faktor ini membentuk aspek 

pembelajaran pelajar kerana persekitaran ini amat rapat dalam kehidupan pelajar. 

Antara faktor-faktor tersebut ialah ibu bapa, rakan sebaya, guru, sekolah, masyarakat 

dan selebriti. Faktor-faktor ini diuji untuk melihat pengaruh yang signifikan dengan 

pencapaian pelajar. 

Secara umumnya, kajian ini mengkaji kaedah hafazan al-Qabisi (1955) dalam 

pembelajaran hafazan al-Quran. Al-Qabisi menekankan pembelajaran penggunaan 

kognitif iaitu secara menggunakan kekuatan daya ingatan individu untuk belajar semasa 

usia kanak-kanak (al-Qabisi, 1955). Beliau juga menekankan pembelajaran secara 

pengamatan melalui pemerhatian yang dilakukan oleh pelajar di mana penggunaan 

tulisan ayat-ayat di mushaf al-Quran akan diamati untuk diingat oleh pelajar. 

Al-Qabisi juga melihat pengaruh kumpulan dalam amalan pembelajaran dan ini 

bersesuaian dengan seruan Rasulullah SAW supaya kita senantiasa dalam berjemaah 

atau berkumpulan. Selain itu, kefahaman konsep sesuatu pelajaran dapat membantu 

pelajar dalam proses hafazan al-Quran contohnya dengan memahami maksud ayat yang 

dihafaz memudahkan proses hafazan tersebut berlaku. Pembelajaran secara latihan juga 

ditekankan oleh al-Qabisi kerana terdapat peringkat pelajar yang dapat menguasai 

hafazan al-Quran dengan latihan secara latih tubi iaitu kanak-kanak diajar menghafaz 

dengan pengulangan berkali-kali (Al-Qabisi, 1955). 

Selain itu, kajian ini turut mengkaji pembolehubah-pembolehubah bersandar 

dan tidak bersandar. Kajian ini juga akan melihat perbezaan antara kaedah dan pengaruh 

faktor-faktor pembelajaran terhadap pemboleh ubah tidak bersandar seperti pencapaian 

hafazan, jantina dan aspek khatam al-Quran. Terdapat dua pemboleh ubah bersandar 

dan tidak bersandar yang dikaji dalam kajian ini. Bagi kaedah hafazan dan faktor 

pembelajaran boleh menjadi pemboleh ubah bersandar dan tidak bersandar. Manakala 

aspek jantina, pencapaian hafazan dan aspek khatam menjadi pemboleh ubah tidak 

bersandar dalam kajian ini. 

Bagi mendapatkan data dan maklumat kajian set soal selidik digunakan sebagai 

instrumen kajian ini. Penggunaan soal selidik akan merangkumi demografi dan 

pembelajaran responden. Kesemua instrumen yang dijalankan menggambarkan amalan 

pembelajaran hafazan al-Quran secara menyeluruh. Oleh demikan, gabungan antara 

teori al-Qabisi (1955) dan Bandura (1977), satu kerangka konseptual kajian ini dibentuk 

seperti Rajah 1.3. 

Rajah  1.3. Kerangka Konseptual Kajian 

Berdasarkan kerangka konseptual kajian, terdapat dua pemboleh ubah bebas 

yang boleh menjadi pemboleh bersandar iaitu kaedah hafazan al-Quran dan faktor 

pembelajaran sosial. Di samping itu, pemboleh ubah bersandar lain ialah aspek 

demografi dan pencapaian hafazan yang turut menyumbang kepada dua pemboleh ubah 

bebas ini. Pemboleh ubah kaedah hafazan akan diuji dengan ujian perbezaan sama ada 

terdapat perbezaan antara kaedah dengan pemboleh ubah demografi. Bagi pemboleh 

ubah bersandar faktor pembelajaran diuji antara faktor yang paling besar sumbangan 

terhadap pencapaian hafazan al-Quran. Oleh itu, pemboleh ubah semua ini akan 

membentuk amalan pembelajaran hafazan al-Quran pelajar SMKA TMUA. 



51 

 

1.8 Kepentingan Kajian 

Dapatan kajian yang akan dijalankan ini dapat memberikan maklumat terkini mengenai 

amalan pembelajaran hafazan al-Quran kepada Bahagian Pendidikan Islam 

Kementerian Pendidikan Malaysia bagi merangka strategi pengajaran dan pembelajaran 

yang lebih berkesan kepada para guru untuk meningkatkan penguasaan hafazan al-

Quran pelajar. Selain itu, kajian ini dapat digunakan untuk melihat permasalahan pelajar 

dalam pembelajaran hafazan al-Quran pelajar SMKA TMUA. 

Dari dapatan kajian ini akan dapat memberikan informasi kepada pengurusan 

sekolah untuk mewujudkan kesedaran dan budaya menghafaz al-Quran. Para guru akan 

dapat memahami permasalahan yang dihadapi pelajar dalam menghafaz al-Quran dan 

merangka kaedah yang bersesuaian dengan amalan pembelajaran pelajar. Pelajar-

pelajar dapat mengenal dan mengetahui amalan pembelajaran hafazan al-Quran mereka 

akan dapat memaksimumkan tahap pencapaian hafazan pelajar. Bagi pihak ibu bapa 

mereka dapat mengetahui keadaan pembelajaran hafazan al-Quran anak-anak mereka 

dan mereka dapat membantu pembelajaran hafazan pelajar. 

1.9 Batasan Kajian 

Terdapat beberapa jenis sekolah menengah di bawah kawalan KPMD. Kepelbagaian 

jenis sekolah ini bagi memenuhi keperluan masyarakat.  Oleh itu, kajian ini dijalankan 

hanyalah terhad di beberapa buah sekolah menengah kebangsaan agama yang 

menjalankan program TMUA sahaja. Oleh demikian, kajian ini tidak melibatkan jenis 

sekolah agama yang lain. 

Kajian ini terbatas kepada pelajar-pelajar yang berada di tingkatan empat SMKA 

sahaja. Pemilihan responden dan sekolah berdasarkan ciri-ciri faktor budaya dan 

persekitaran yang sama dalam kalangan sekolah. Di samping itu, pemilihan pelajar 

tingkatan empat disebabkan syarat kebenaran oleh Bahagian Penyelidikan, 

Perancangan Dasar Pendidikan (BPPDP) yang hanya membenarkan kelas-kelas bukan 

peperiksaan boleh diambil sebagai responden kajian. Oleh yang demikian, kajian ini 

boleh digeneralisasikan ke atas sesebuah sekolah yang memenuhi ciri di atas. Ciri-ciri 

ini akan memberi pengaruh kepada faktor pengajaran dan pembelajaran hafazan al-

Quran pelajar dapat dirumuskan seperti di bawah: 

a) Kajian ini mengkaji amalan pembelajaran pelajar hafazan al-Quran dari aspek 

kaedah hafazan berdasarkan pandangan al-Qabisi. Oleh itu, sebanyak empat 

konstruk kaedah hafazan dikaji dalam kajian ini.  

b) Kajian ini mengkaji amalan pembelajaran hafazan al-Quran dari aspek faktor-

faktor pembelajaran berdasarkan teori Albert Bandura. Oleh itu, sebanyak enam 

konstruk faktor pembelajaran hafazan dikaji dalam kajian ini. 

c) Kajian ini hanya mengkaji permasalahan pembelajaran hafazan al-Quran pelajar 

dari faktor dalaman dan luaran pelajar sahaja. 

d) Kajian ini melibatkan pelajar-pelajar tingkatan empat SMKA yang menjalankan 

program TMUA di bawah kelolaan pihak BPI KPM.  

e) Kajian ini hanya dijalankan di SMKA TMUA sahaja. Oleh itu generalisasi 

dapatan hanya boleh dilaksanakan jika mempunyai ciri-ciri persamaan antara 

tempat kajian. 

1.10 Definisi Istilah 

Definisi operasional kajian merupakan definisi yang digunakan untuk menjelaskan 

beberapa konsep dalam kajian ini. Berikut beberapa definisi operasional yang telah 

dibentuk untuk digunakan dalam kajian ini. 

1.10.1 Amalan Pembelajaran 

Amalan adalah sesuatu yang dilakukan atau dikerjakan dan menjadi suatu kebiasaan 

(Kamus Dewan, 2015). Manakala pembelajaran menurut Kamus Dewan Edisi Kempat 

pula adalah proses iaitu kegiatan belajar. Berdasarkan takrifan pendidikan pembelajaran 

adalah perubahan tingkah laku yang kekal hasil dari satu proses yang menjalani latihan 

berserta pengalaman (Sang, 2010). Oleh itu, dalam kajian ini amalan pembelajaran 

memfokuskan kepada kaedah hafazan dan faktor pembelajaran yang membentuk cara 

pelajar dalam menguasai hafazan al-Quran pelajar. Pengukuran amalan pembelajaran 

yang dikaji adalah berdasarkan kepada teori Al-Qabisi (1955) dan Albert. Bandura 

(1977). 

1.10.2 Hafazan Al-Quran 

Hafazan adalah berasal perkataan hafaz, mengikut Kamus Dewan (2015), ia bermaksud 

sudah masuk dalam ingatan dengan betul (khasnya dalam hafazan al-Quran). 

Berdasarkan pengertian bahasa Arab hafazan daripada kata akar  فِّظا  yang bermaksud حا

memelihara, menjaga, mengamal ( ُساه را اناهُ وا حا  Dari aspek ilmu membawa maksud .(صا

menyimpan dan menghafal (Rohi Baalbaki, 1994; al-Ghalayini, 1996). Dari perspektif 

pendidikan, hafazan adalah satu proses mental yang menyimpan pengalaman yang 

bermakna dan boleh dikeluarkan ketika diperlukan kembali (Ah Meng, 1997). Oleh itu, 

penghafaz al-Quran adalah seseorang yang menghafaz ayat-ayat al-Quran dalam 

ingatannya dan memelihara ayat-ayat tersebut (Zulfa Izza Mohamed@Hashim et al., 

2012). 

Al-Quran telah menggunakan perkataan hafazan dalam membawa maksud 

penjagaan al-Quran sehingga hari kiamat. Jaminan Allah SWT terhadap al-Quran dijaga 

dari sebarang pengubahsuaian al-Quran itu sendiri. Berdasarkan surah al-Hijr ayat 9, 

ibnu Katsir menjelaskan Allah memberi jaminan al-Quran terpelihara dari sebarang 

usaha untuk mengubah al-Quran (Ibnu Katsir, 2012).  Firman Allah dalam surah al-

Hijr; 

لۡناا  كۡرا إِّن ا ناحۡنُ ناز  إِّن ا لاهُ  ٱلذ ِّ فِّظُونا  ۥوا  ٩لاحاَٰ
 

(Al-Quran: Al-Hijr 15:9) 

Maksudnya: 

“Sesungguhnya Kamilah yang menurunkan Al-Quran, dan Kamilah yang 

memelihara dan menjaganya.”  

 Dalam kajian ini, hafazan adalah proses mengingati dan membaca semula ayat-

ayat al-Quran oleh pelajar tingkatan empat SMKA TMUA yang sedang menghafaz 30 

juzuk al-Quran mengikut tahun tingkatan. 

Kajian ini hanya memfokuskan kepada pelajar tingkatan empat yang mengikuti 

kelas Pendidikan al-Quran dan al-sunnah sebagai responden kajian. Oleh itu, 

persampelan berstrata dilakukan untuk memilih responden daripada kalangan pelajar-

pelajar tingkatan empat SMKA TMUA. Responden kajian yang dipilih ini adalah untuk 

mewakili populasi pelajar tingkatan empat SMKA TMUA seluruh negara. 

1.11 Kesimpulan 

Amalan menghafaz al-Quran adalah merupakan amalan umat Islam pada zaman awal 

Islam. Rasulullah SAW adalah merupakan contoh kepada para sahabat dan umat Islam 

dalam menghafaz al-Quran. Secara jelasnya, amalan menghafaz al-Quran adalah 

merupakan kemahiran yang asas dalam menguasai al-Quran. Oleh itu kesedaran untuk 

menguasai hafazan al-Quran perlu dipupuk secara kecil lagi dengan itu akan 

meningkatkan minat dan usaha pelajar untuk menguasai ilmu al-Quran pada masa 

hadapan. Sejarah kegemilangan tamadun ilmu Islam menunjukkan faktor hafazan al-

Quran menjadi teras kurikulum para ilmuan Islam. Usaha berterusan oleh para 

penyelidik untuk mengkaji bidang hafazan al-Quran perlu digiatkan lagi bagi 

menyuburkan minat dan pengetahuan mengenai al-Quran. Melalui kajian ini akan 

menyumbangkan sedikit sebanyak usaha untuk menghasilkan generasi al-Quran.


